
{ BISIK-BISIK }

Salahkan ibu bapa, 
adilkah begitu?
BERITA mengenai kematian Adam Rayqal Mohd. Sufi 

Naief berusia lima bulan, Rabu lalu selepas mayatnya 
ditemukan dalam bahagian sejuk beku peti ais dua 

pintu di rumah pengasuhnya amat meruntun jiwa. Mayat 
Adam Rayqal ditemukan dengan keadaan lengkap berpa­
kaian dan berbalut kain napkin serta dimasukkan ke dalam 
beg berwarna hijau di dalam peti sejuk beku itu. 

Sebelum penemuan mayat bayi  berkenaan, satu laporan 
polis dibuat bapa bayi tersebut setelah mendakwa anaknya 
diculik seorang lelaki dari rumah pengasuhnya di Jalan 
Nahkoda Kiri Tiga, Kampung Nakhoda, Batu Caves, Selangor.

Tidak tercapai dek akal fikiran manusia bagaimana ter­
gamak suspek melakukan tindakan sekejam itu terhadap 
seorang bayi. Sehingga artikel ini ditulis, siasatan masih di­
jalankan. Pengasuh terbabit yang berusia 33 tahun itu ber­
sama rakan serumahnya kini ditahan reman pihak polis.

Seperti biasa, selepas viral kisah menyayat hati seumpa­
ma ini melibatkan bayi yang ditinggalkan di rumah penga­
suh, ramai netizen akan membuat andaian masing-masing. 
Ramai juga yang mula mencari salah itu dan ini. 

Yang paling tidak adil apabila mahu menyalahkan ibu 
bapa. Sedangkan  merekalah orang yang menanggung ke­
sedihan kerana tidak dapat lagi menatap wajah anak buat 
selama-lamanya. Ibu bapa mana mahu menyerahkan anak 
untuk jagaan orang lain jika bukan kerana tuntutan kerja? 

Cekmek Molek percaya mereka berdua termasuk semua 
ibu bapa bekerjaya lain telah membuat pilihan terbaik un­
tuk mendapatkan pengasuh yang boleh dipercayai untuk 
menjaga anak masing-masing. 

Cekmek Molek juga melalui sendiri pengalaman mencari 
pengasuh ini. Sudah tentu bukan mudah untuk mendapat­
kan pengasuh yang sesuai. Lebih-lebih lagi jika ibu bapa 
bekerja secara shift. Ramai pengasuh tidak mahu menerima 
waktu bekerja sebegini kerana di luar kelaziman. Sebab itu 
ibu bapa sanggup membayar lebih asalkan ada yang sang­
gup menerima anak untuk dijaga.

Adalah dikesalkan apabila berlaku kejadian sebegini, ada 
pula yang mempersoalkan tindakan ibu bapa menghantar 
anak ke pengasuh berbanding diletakkan di taman asuhan 
kanak-kanak (taska) yang berdaftar dan bertauliah. Perlu 
diketahui, tidak banyak taska dapat menerima jagaan anak 
jika ibu bapa bekerja secara shift. Jika ada pun, ia terletak 
jauh dari rumah atau tempat kerja. Tentunya ini menyukar­
kan ibu bapa untuk menghantar dan mengambil anak-anak.

Sesungguhnya ini menjadi dilema kepada ibu bapa un­
tuk mencari tempat terbaik bagi penjagaan anak. Kadang-
kadang setiap keputusan dibuat mengikut gerak hati dan 
hanya bertawakal kepada Allah supaya dilindungi anak-
anak di mana sahaja mereka berada. 

Walau bagaimanapun, apa yang berlaku kepada arwah 
Adam Rayqal adalah melibatkan kes jenayah. Bukan salah 
ibu bapa yang tersilap membuat keputusan menghantar 
anak kepada seorang pengasuh penjenayah. Tidak ada sia­
pa pun yang akan berbuat begitu. 

Kejadian menyayat hati ini amat mendukacitakan selu­
ruh masyarakat dan menjadi episod hitam dalam sejarah 
negara. Jika didapati bersalah, kita mengharapkan penga­
suh tersebut mendapatkan pembalasan setimpal mengi­
kut undang-undang negara.  

Hakikatnya, ini adalah ujian yang maha berat buat ibu 
bapa Adam Rayqal. Namun kita berharap keduanya sabar 
dan tabah menghadapi ujian ini dan ditempatkan anak kecil 
itu di dalam syurga Allah SWT bersama-sama dengan mere­
ka yang beruntung di sisi-Nya. 

Sebagaimana hadis rasulullah SAW: Daripada Abu Has­
san, beliau berkata: Aku bertanya kepada Abu Hurairah RA: 
“Sesungguhnya dua anak lelaki aku telah meninggal dunia. 
Bolehkah engkau sampaikan apa-apa hadis daripada Rasu-
lullah SAW yang akan melegakan diri kami atas kematian 
dua anak kami?” 

Abu Hurairah menjawab: “Ya. Kanak-kanak itu akan 
menjadi anak-anak di syurga. Apabila salah seorang mere-
ka berjumpa dengan ayahnya atau kedua ibu bapanya, dia 
akan memegang pakaian atau tangan ibu bapanya seba-
gaimana aku memegang hujung baju kalian. Dia tidak akan 
melepaskannya sehingga Allah memasukkannya dan ayah
nya ke dalam syurga.” (Riwayat Muslim).
Al-fatihah untuk arwah Adam Rayqal.

rencanautusan@gmail.com

CEKMEK MOLEK
maisarah  
sheikh rahim

RASULULLAH SAW bersabda: 
“Barangsiapa mempunyai 
(melakukan) kezaliman 
kepada saudaranya, 
hendaklah dia membebaskan 
dirinya daripada kezaliman 
tersebut (meminta maaf).”  
–  Riwayat al-Bukhari.

Susun semula cara 
pemberian kontrak

SEKALI bah, sekali pasir 
berubah. Yang pastinya 
perubahan itu perlu seki­
ranya memang terbukti 
adanya keperluan. Dan 

masa yang terbaik untuk berubah 
tentunya apabila tampuk peme­
rintahan bertukar tangan. Namun, 
dalam situasi tertentu ia mungkin 
bukan sekadar perubahan biasa 
tetapi melibatkan satu anjakan 
paradigma yang agak mencabar.

Perolehan secara amnya ada­
lah satu proses bagi mendapatkan 
sama ada bekalan barangan atau 
perkhidmatan atau kedua-duanya 
sekali yang biasanya akan mela­
lui proses-proses tertentu (tender) 
dan dimeterai dengan persetujuan 
secara kontrak bertulis. Dalam be­
berapa dekad ini, negara ini seolah-
olah dilanda krisis perolehan yang 
agak kronik dengan pendedahan 
skandal-skandal yang pelbagai skil 
dan kos, sama ada daripada per­
olehan ketenteraan hingga kepada 
perolehan projek mega dalam in­
dustri pembinaan. 

Banyak isu yang timbul seperti 
soal ketelusan dan ketidaksesuaian 
jenis perolehan yang diguna pakai, 
pengaruh politik dan kronisme 
termasuklah masalah harga lebih 
tinggi, lewat disiapkan, projek ter­
bengkalai dan sebagainya.

Hasil dapatan kajian dan juga 
input daripada pemain industri 
telah menyenaraikan masalah 
utama yang mendorong kepada 
berlakunya kelemahan dalam 
sistem perolehan kerajaan. Anta­
ranya yang begitu ketara ialah 
bukti-bukti daripada hasil dapa­
tan audit rasmi kerajaan; segala 
skandal yang terbongkar yang 
telah diambil tindakan di luar ne­
gara; sindrom praktik ‘kebiasaan’ 
termasuklah manipulasi kontrak 
dan sebagainya; pemberian kuasa 
politik  keterlaluan termasuk salah 
guna kuasa, kronisme, nepotisme 
serta arahan ‘atas ke bawah’ dan 
kurang pengetahuan serta salah 
faham tentang prosedur perolehan 
eret projek kepada kelewatan. 

Antara beberapa isu yang telah 

timbul adalah dalam perolehan 
mega aset angkatan bersenjata dan 
perolehan bagi projek pembinaan 
mega. 
l Perolehan angkatan bersenjata

Terbahagi kepada beberapa ka­
tegori perolehan mengikut projek 
umpamanya perolehan bagi pem­
binaan infrastruktur, perumahan, 
berek, pejabat dan pelbagai fasilti 
bagi pangkalan tentera darat, 
laut dan udara serta perkhidma­
tan agensi penguatkuasaan lain; 
perolehan logistik bagi tujuan 
operasi, senggaraan aset dan per­
alatan ketenteraan adalah antara 
perbelanjaan yang memerlukan 
belanjawan besar; perolehan bagi 
pembelian aset dan peralatan ke­
tenteraan  adalah kos terbesar 
dalam belanjawan ketenteraan 
negara. 

Kaedah pendekatan kepada ke­
tiga-tiga kategori perolehan ter­
sebut sepatutnya berbeza me­
mandangkan fungsi dan tujuan 
serta nature sektor juga berbeza. 
Antara pendekatan penambah­
baikan yang dilakukan di negara 
maju ialah mewujudkan satu 
badan yang berkecuali bagi mem­
buat pemeriksaan, audit dan me­
mantau setiap aspek perolehan 
daripada jenis perolehan yang dip­
ilih, prosedur sehinggalah kepada 
proses sebut harga/tawaran tender. 

Tender yang dianggarkan me­
lebihi RM10 juta umpamanya 
bagi tujuan pembelian aset atau 
peralatan khas ketenteraan juga 
memerlukan agensi khas se­
perti yang dipraktikkan di United 
Kingdom, Amerika Syarikat dan 
Australia yang dinamakan Agensi 

Perolehan Ketenteraan (Defence 
Procurement Agency) bagi meman­
tau proses perolehan dari segi ke­
perluan pembelian, latar belakang 
penender dan sebagainya. 
l Perolehan projek pembinaan mega 

Projek pembinaan mega adalah 
pencetus kepada pertumbuhan 
ekonomi negara melalui rantaian 
bekalan dalam industri pembi­
naan. Pendekatan perolehan yang 
sesuai mengikut garis panduan 
jenis dan kategori projek, klien, 
dana, kemampuan dan pengala­
man kontraktor penting bagi men­
jamin kejayaan projek dari segi 
menepati tiga nilai utama iaitu 
kos, masa dan kualiti. 

Di negara maju, walaupun ca­
dangan meluluskan projek mega 
adalah di peringkat eksekutif atau 
kerajaan, namun reka bentuk, pe­
rancangan dan implementasinya 
akan hanya melibatkan golongan 
profesional tanpa  campur tangan 
politik yang ‘kebiasaannya’ akan 
mengatur ‘siapa dapat apa dan 
pada harga berapa’. 
l Penyusunan semula dan tadbir 
urus kontraktor 

Fakta tentang ‘kebiasaan’ kon­
traktor juga merupakan ahli poli­
tik dan orang politik kebanyakan­
nya mempengaruhi kontraktor, 
bukanlah rahsia lagi. Kontraktor 
yang rapat dengan ahli politik yang 
memegang kuasa kemudiannya 
akan menggunakan pengaruh dan 
kuasa politik si polan untuk mem­
pengaruhi proses dan keputusan 
tender di jabatan dan agensi kera­
jaan pun bukan satu rahsia lagi. 

Yang menariknya, statistik 
menunjukkan jumlah kontraktor 

di Malaysia adalah antara yang 
tertinggi atau terbanyak di dunia 
berbanding dengan negara jiran 
seperti Singapura, Indonesia dan 
Thailand, serta jauh lebih banyak 
daripada negara maju. 

Sudah sampai masanya Ma­
laysia memerlukan penyusunan 
semula besar-besaran tentang isu 
signifikan dan jumlah kontraktor 
yang relevan dan melihat dengan 
serius tentang kualiti bukan kuan­
titi kontraktor.  

Menjadi harapan penulis agar 
pengajaran dapat dipelajari oleh 
kerajaan baharu. Istilah-istilah se­
perti nilai untuk wang, pengurus­
an terbaik, berasaskan prestasi dan 
produktiviti seharusnya dikete­
ngahkan dan menjadi tunjang dalam 
proses perolehan serta mengemas 
kini dan menambah baik prosedur, 
proses dan implementasi perolehan 
kerajaan. Ini termasuklah menge­
hadkan kuasa dan campur tangan 
kuasa eksekutif  dalam tadbir urus 
perolehan kerajaan. 

Namun, perubahan yang per­
lu dibuat kepada sesuatu sis­
tem dan ‘kebiasaan’ yang telah 
lama bertapak bukanlah  mudah 
memandangkan mungkin melibat­
kan anjakan paradigma yang lebih 
besar daripada perubahan biasa.  
Tetapi, setidak-tidaknya, ia boleh 
bermula dengan mengeluarkan 
langkah yang pertama atau way 
forward ke arah itu dengan memu­
lakan penyelidikan khusus kepada 
permasalahan  yang wujud dengan 
mengeluarkan geran penyelidikan 
khas kepada penyelidik-penye­
lidik tertentu daripada universiti 
di negara ini. 

Ini adalah bagi mewujudkan 
satu gambaran dan rumusan yang 
jelas daripada dapatan penye­
lidikan itu kelak supaya segala 
pendekatan atau penambah­
baikan yang akan diambil oleh 
pihak kerajaan nanti mempunyai 
asas dan alasan kukuh. Semoga 
pendekatan secara buat dulu, se­
lidik kemudian yang ‘kebiasaan­
nya’ kita dengar dilaksanakan oleh 
kerajaan sebelum ini akan hanya 
tinggal kenangan.

PROFESOR MADYA SR. 
DR. MOHAMMAD FADHIL 
MOHAMMAD ialah Pensyarah Kanan 
Ukur Bahan, Universiti Teknologi Mara 
(UiTM).

Sudah sampai masanya kerajaan melihat secara serius tentang kualiti dan bukan 
kuantiti kontraktor. – GAMBAR HIASAN/UTUSAN

SELAK
HASSAN 
MOHD. NOOR
hasnor9961@gmail.com

bersyukurlah dipilih, 
istiqamah di Haramain  

SELAMAT berangkat menunai­
kan ibadah haji kepada 30,200 
jemaah yang bakal ‘terbang’ 

secara berperingkat mulai Sabtu ini 
sehinggalah penerbangan terakhir 
pada 15 Ogos. Syukurlah, mereka 
ini adalah antara lebih 1.5 juta 
yang bertuah kerana terpilih, yang 
sebahagian besarnya telah lama 
menunggu giliran. Sebahagian be­
sarnya sudah tentu kali pertama 
sementara yang lain mungkin juga 
kali kedua atau ketiga. Menjelang 
keberangkatan itu,  bakal jemaah 
telah dibekalkan dengan pelbagai 
amalan yang perlu dilakukan ke­
tika berada di Mekah dan Madinah. 

Diharapkan semua urusan 
berkaitan sama ada di negara ini 
dan di Arab Saudi dapat berjalan 
lancar. Tahun ini juga, bagi jemaah 
dari Lembah Klang serta negeri 
sekitarnya akan menggunakan 
kompleks haji baharu yang terle­
tak berhampiran Lapangan Ter­
bang Antarabangsa Kuala Lumpur 
(KLIA). Kompleks yang dilengkap­
kan dengan hotel ini mengganti­
kan Kompleks Haji Kelana Jaya.

Sebelum berangkat, persiapkan­
lah diri dengan penjagaan kesiha­
tan, fizikal dan mental. Tiga perkara 
ini amat penting bagi memastikan 
perjalanan ibadah itu dapat disem­
purnakan dengan baik.Berdasar­
kan pengalaman lalu, bakal jemaah 
tidak boleh meletakkan harapan 
yang tinggi semasa di Tanah Suci 
terutama ketika kemuncak ibadah 
di Arafah, Muzdalifah dan Mina 
(Masyair). Berikutan peningkatan 
jumlah jemaah, kemudahan yang 
disediakan juga terbatas. Jika kesi­
hatan baik disokong pula kekuatan 
mental dan fizikal, fokus kepada 
ibadah untuk hari-hari penting itu 
akan dapat dilaksanakan dengan 
baik walaupun berhadapan de­
ngan  pelbagai cabaran terutama 
berkaitan ‘keselesaan’. 

Lupakan seketika soal kesele­
saan atau kemudahan di tempat 
tinggal terutama semasa kemun­
cak haji. Banyakkanlah bersabar 
dan istiqamah. Tabung Haji (TH) 
memang sentiasa berusaha me­
nyediakan yang terbaik kepada je­
maah tetapi akhirnya pengurusan 
perkhidmatan di sana adalah di 
bawah bidang kuasa kerajaan Arab 

Saudi. Sebagai penjaga dua Tanah 
Suci, kerajaan Arab Saudi sentiasa 
berusaha untuk menyediakan ke­
mudahan terbaik. Bagi tujuan itu,  
sudah tentu akan berlaku serba 
sedikit kekurangan atau kelema­
han. Seperti sering kita terbaca di 
kawasan pembinaan yang tertulis 
‘kesulitan hari ini untuk keselesaan 
masa depan’. Begitu juga dengan 
Wawasan 2030 kerajaan Arab Saudi 
yang turut memberi perhatian ter­
hadap pembangunan kota suci itu 
bagi menampung sehingga 30 juta 
jemaah haji dan umrah pada masa 
akan datang. Kerja-kerja pembesa­
ran masjid mungkin mengganggu 
sedikit tetapi terpaksa dilakukan 
untuk keselesaan akan datang.

Bakal jemaah sama ada secara 
muassasah atau pakej perlu bersedia 
menghadapi pelbagai cabaran atau 
kerenah perkhidmatan walaupun 
TH atau syarikat berkaitan sebagai 
pemudah cara berusaha mengatur 
perjalanan dengan sempurna. TH 
tidak lepas tangan dalam meng­
hadapi isu-isu ini tetapi keputu­
san akhirnya bergantung kepada 
pihak muassasah. Perancangan TH 
memang boleh dianggap terbaik 
tetapi terdapat kekangan yang me­
merlukan jemaah lebih memahami 
situasi yang dihadapi. Apa yang 
penting, ikutilah nasihat atau ara­
han yang dikeluarkan oleh petugas 
TH terutama berkaitan pergerakan  
ke Arafah, Muzdalifah dan Mina. 

Ingatlah, ketika berada di ‘ru­
mah’ orang, ada peraturan yang 
perlu diikuti bak kata pepatah di 
mana bumi dipijak di situ langit 
dijunjung. Semoga kursus haji dan 
kemudiannya kursus perdana haji  
di seluruh negara dapat memberi 

motivasi kepada para jemaah wa­
laupun pengalaman secara teori 
dan praktikal seperti tawaf, saei, 
melontar dan lain-lain lagi teramat 
jauh daripada realiti ibadah sebe­
nar. Hakikatnya, tempoh kemun­
cak ibadah haji bagi melaksanakan 
rukun dan wajib haji yang banyak 
menguji kesabaran jemaah tidak 
sampai satu minggu. Tempoh inilah 
yang sebenarnya menguji tahap ke­
sabaran. Bermula dengan hari untuk 
ke Arafah sehinggalah kembali ke 
Mekah. Apabila diminta meninggal­
kan bilik hotel di Mekah, bersedia­
lah untuk mematuhi prosedur yang 
ditetapkan. Ikutilah giliran, dapat­
kan nombor bas yang tepat, semak 
senarai nama dan tunggu pada 
waktu ditetapkan. Jangan berang 
apabila jadual perjalanan berubah 
atau mengalami kelewatan. Me­
nyelak kembali pengalaman lepas, 
ada jemaah yang dijanjikan ke Ara­
fah selepas Zuhur, akhirnya mem­
bawa ke Asar seterusnya hingga ke 
tengah malam atau awal pagi. Tiba 
di Arafah pula, berlaku masalah 
penginapan kerana ruang khemah 
yang mungkin terbatas. Keadaan 
yang sama juga berlaku di Mina. 
Dalam erti kata lain jangan meng­
harapkan ruang tidur yang selesa 
sama ada di Arafah atau Mina. 

Di Muzdalifah, dengan berpa­
kaian ihram, bakal jemaah boleh 
bentang alas tikar yang dibekalkan. 
Berehat dan tidurlah di ruang ter­
buka berbumbungkan langit se­
mentara menunggu kehadiran bas. 
Di Arafah dan Mina, setiap jemaah 
akan dibahagikan kepada kumpulan 
tertentu dan ruang di dalam khe­
mah mengikut senarai yang ditetap­
kan. Patuhilah apa yang diputuskan 
bagi mengelakkan perebutan tem­
pat atau ruang tidur.  Jangan tersi­
lap kumpulan kerana tindakan itu 
mungkin menyebabkan ada yang 
terpaksa tidur di luar khemah (Ara­
fah) atau di lorong antara khemah 
(Mina). Bersabarlah kerana ada je­
maah yang bertindak ‘ikut suka’ 
atau tersilap khemah dan enggan 
mengalah disebabkan keletihan 
atau tidak mahu ‘menyusahkan diri 
sendiri’. Perjalanan ke Muzdalifah 
dan Mina akan timbul masalah 
apabila perkhidmatan bas gagal 
mengikuti jadual.

Mungkin disebabkan kesesakan 
atau pemandu gagal mengenali 
destinasi. Biar pun berhadapan 
masalah di Arafah, jangan sam­
pai terlupa untuk memanfaatkan 
waktu wuquf dengan amalan yang 
disarankan. Jagalah percakapan 
walaupun niat asal hanya untuk 
menegur. Dalam situasi begini, 
tanpa disedari jemaah menge­
luarkan kata-kata yang tidak sepa­
tutnya terhadap TH, petugas atau 
sesama rakan. Bertenang dan 
bersabar. Anggaplah ia sebagai ke­
hendak atau ujian daripada Allah. 
Elakkanlah daripada ‘perangkap’ 
yang dapat mengurangkan pahala.  
Perjalanan melontar jamrah juga 
satu cabaran kerana berjalan kaki 
sejauh tujuh kilometer iaitu 3.5 km. 
pergi dan 3.5 km. pulang. Berge­
raklah secara kumpulan, bantulah 
rakan jemaah yang uzur. Sebarang 
masalah berkaitan ibadah juga 
harus dirujuk kepada petugas TH. 
Jangan bertindak sendirian sehing­
ga merosakkan ibadah. 

Kemudahan tandas juga satu 
cabaran kerana bilangan amat 
terhad. Situasi ini benar-benar 
menuntut kesabaran. Jagalah ke­
bersihan tandas kerana ada yang 
membuang botol air minuman 
di dalam tandas. Keadaan lebih 
buruk apabila jemaah lelaki yang 
bercukur membiarkan rambut 
berselerak di tandas atau tempat 
berwuduk. Berdisplinlah. Ingatlah 
kesucian itu amat dituntut oleh 
Islam. Surau juga terhad di Arafah 
dan tidak semua jemaah dapat 
memasukinya. Di Mina, khemah 
tempat tidur itulah sebagai surau 
kumpulan masing-masing. Kepada 
perokok, hormatilah jemaah yang 
tidak merokok atau alah kepada 
asap rokok. Carilah ruang yang 
tidak mengganggu jemaah lain. 
Lebih elok tidak merokok.

Akhir sekali selamat menunai­
kan ibadah haji kepada seluruh 
umat Islam. Sama ada ambil haji, 
buat haji, tunai haji atau mengerja­
kan haji, lakukanlah yang terbaik. 
Semoga segala urusan berjalan lan­
car dan akhirnya  memperoleh haji 
mabrur, makhsus, maqbul atau 
mardud. Diharapkan para petugas 
TH juga dapat meningkatkan tahap 
kepuasan jemaah pada tahun ini.

AWANG setuju dengan pelbagai pandangan yang lebih menjurus 
kepada usaha mempertahankan sekolah tahfiz. Banyak pandangan 
yang tidak setuju sekolah berkenaan ditutup atas desakan tanpa 
asas yang kukuh. Tidak ada kewajaran untuk berbuat demikian

Berdasarkan perkembangan semasa, harus diakui bahawa  
sekolah itu bukan lagi seperti yang digambarkan pada masa lalu. 
Sekolah itu mampu melahirkan pelajar yang berkemampuan 
dalam pelbagai bidang. Ada dalam kalangan mereka bukan sahaja  
menguasai al-Quran dan mampu berbahasa Arab tetapi juga  
menguasai bahasa Inggeris.
   Lulusan sekolah ini bukan sekadar imam tetapi mempunyai  
profesion yang baik. Maka adalah tidak adil atau terlalu radikal  
untuk menutup sekolah berkenaan. Sekiranya berlaku ke
kurangan atau kepincangan, lakukanlah penambahbaikan. 

Apa yang perlu dilakukan ialah mempertahankan institusi seperti 
ini.  Agensi yang berkaitan termasuk Lembaga Penasihat Penyela
rasan Pelajaran Pendidikan Agama Islam (Lepai) boleh memainkan 
peranan ini supaya sekolah tahfiz membawa imej yang lebih baik.  

Awang juga  berharap isu-isu seumpama ini tidak dibang
kitkan secara terbuka. Tindakan sedemikian boleh menimbulkan 
persepsi yang salah dalam kalangan bukan Islam. Tumpuan 
seharusnya diberi untuk memperkasakan institusi ini. Laku
kanlah pemantauan supaya lebih berdaya maju. Tindakan tutup 
hanya dilakukan atas faktor lain termasuk disebabkan masalah 
kewangan dan keselamatan.

 
AWANG - Baiki kelemahan, bukan tutup. 

Bersabarlah kerana ada 
jemaah yang bertindak 
‘ikut suka’ atau tersilap 
khemah dan enggan 
mengalah disebabkan 
keletihan atau tidak  
mahu ‘menyusahkan  
diri sendiri’.”


